
				Այս էջը սրբագրված է
9. Հայկական հարցի լուծման դրսևորման ձևերը

Հայկական հարցի լուծումը հնարավոր է, և այն կարող է ունենալ
դրսևորման բազմազան ձևեր: Այսուհանդերձ, Հայկական հարցի
լուծումը հնարավոր կլինի, եթե այն խարսխված լինի իրատեսության 
վրա, այսինքն՝ հաշվի առնի ներկայիս ժողովրդագրական,
ռազմական, քաղաքական և տնտեսական իրողությունները: Միևնույն 
ժամանակ, որպեսզի Հայկական հարցի լուծումն իրագործելի
լինի, այն պիտի գործնականում նպաստի ողջ տարածաշրջանում
կայուն խաղաղության հաստատմանը, տնտեսության բազմակողմանի զարգացմանը, գործակցական մթնոլորտի ձևավորմանը,
ինչպես նաև ծառայի համաշխարհային ուժային կենտրոնների
որոշակի շահերի կենսագործմանն ու նրանց՝ տարածաշրջանի
հարցերի մեջ ավելի լայն ներգրավմանը:

Տարակույս չկա, որ 1920թ. նոյեմբերի 22-ից Վիլսոնի Իրավարար
վճռով ՀՀ իրավատիրությանն անցած տարածքները (նախկին
Օսմանյան կայսրության Վանի, Բիթլիսի, Էրզրումի և Տրապիզոնի
վիլայեթների զգալի մասը) առ այսօր իրավականորեն ՀՀ մաս են
կազմում: Սակայն կարծել, թե ԹՀ-ն դրանք կամավոր կամ միայն
միջազգային օրենքների ճնշման տակ՝ առանց ռազմական ճնշման
կվերադարձնի իրավատիրոջը, իրատեսական չէ: Ուստի, անհրաժեշտ 
է գտնել ՀՀ և ԹՀ համար երկուստեք ընդունելի, Իրավարար
վճռին մաս կազմած երկրների հավանությանն արժանացած,
համաշխարհային ուժային կենտրոնների շահերը հաշվի առնող և
միջազգային իրավունքով ամրագրելի ձև: Ընդսմին, այդ ձևը պիտի
լինի այնպիսին, որ փարատի հայկական կողմի անվտանգության
մտահոգությունները, հնարավորություն ընձեռի ՀՀ տնտեսությանը
հարաճուն և շարունակական զարգանալու համար, ինչպես նաև
երաշխավորի հայկական մշակութային արժեքների պահպանումը:
Միևնույն ժամանակ, հարցի լուծումը էականորեն չպիտի ոտնահարի
ԹՀ շահերը և թուրքական կողմին պետք է հնարավորություն տա
զգալու և մեկընդմիշտ հասկանալու, որ առաջարկվող լուծումը
երկուստեք արժանապատիվ ելք է ստեղծված իրավիճակից:

Ըստ այդմ, Հայկական հարցի հնարավոր լուծում է խնդրո
առարկա տարածքին որոշակի նոր կարգավիճակ շնորհելը
տարածքային վարձակալության ճանապարհով. այդ դեպքում
Հայաստանի Հանրապետության de jure իրավատիրությունը կհամադրվի 
Թուրքիայի Հանրապետության de facto տնօրինման հետ:

